ՀԻՄՆԱՎՈՐՈՒՄ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023 ԹՎԱԿԱՆԻ ՓԵՏՐՎԱՐԻ 9-Ի N 181-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

1. Միջոցառման իրականացման անհրաժեշտությունը և նպատակը.
 Հայաստանի Հանրապետության կառավարության 2023 թվականի փետրվարի 9-ի N 181-Ն որոշմամբ (այսուհետ՝ որոշում) սահմանվել է պետական հանրակրթական ուսումնական հաստատության տնօրենի թափուր պաշտոնի մրցույթի հայտարարագրման, անցկացման, մասնագիտական հանձնաժողովի ձևավորման, տնօրենի նշանակման և բողոքարկման կարգը։
 Միևնույն ժամանակ, պետական ուսումնական հաստատություն տնօրենների գործուղման լիազորող նորմն արդեն հաստատված է, որի հիման վրա շրջանառության է դրվել Հայաստանի Հանրապետության կրթության, գիտության, մշակույթի և սպորտի նախարարի հրամանի նախագիծ։ Գործուղման իրավական կարգավորումների և որոշման մի շարք դրույթների հետ առաջացրել է հակասություն, քանի որ գործող որոշմամբ դեռևս հստակեցված չէ գործուղվող տնօրենի իրավական կարգավիճակը և այն չի բերվել համապատասխանության շրջանառվող նորմերի հետ։
Նախագծով առաջարկվող փոփոխությունն ու լրացումները նպատակ ունեն վերացնել նշված հակասությունները, ապահովել կարգավորումների փոխկապակցվածությունն ու միասնական կիրառումը, ինչպես նաև հնարավոր դարձնել գործուղման կարգի լիարժեք և արդյունավետ կիրառումը։
2. Կարգավորման ընթացիկ իրավիճակը և առկա խնդիրները. 
 Որոշման հավելվածի 6-րդ կետում առկա չէ կարգավորում այն դեպքերի համար, երբ նախարարի որոշմամբ տնօրենի պաշտոնի պարտականությունները ժամանակավոր իրականացնում է գործուղված տնօրենը։ Այս բացը ստեղծում է իրավական անորոշություն և կիրառական դժվարություններ՝ հատկապես այն բնակավայրերում, որտեղ տնօրենի պաշտոնը թափուր է, իսկ տնօրենի մրցույթի անցկացումը ժամանակատար գործընթաց է։
Նախագծով առաջարկվող նոր ենթակետն (6-րդ կետի 3-րդ ենթակետ) ապահովում է գործուղվող տնօրենի կարգավիճակի հստակ իրավական սահմանումը՝ որպես տնօրենի պաշտոնը ժամանակավորապես իրականացնող անձ՝ նախարարի համապատասխան հրամանով հաստատված կարգի շրջանակներում։
Որոշման հավելվածի 20-րդ հոդվածում սահմանված է տնօրենի ընտրության ընդհանուր ընթացակարգը, սակայն անհրաժեշտ է հստակ արձանագրել նաև գործուղվող տնօրենների իրավունքներն ու պարտականությունները։ «(այդ թվում՝ գործուղվող տնօրենների)» լրացումը լրացնում է նորմի կիրառման դաշտը։
  Որոշման հավելվածի 12.1-ին կետի 4-րդ ենթակետում օգտագործված «Հայաստանի Հանրապետության կրթության, գիտության, մշակույթի և սպորտի նախարարի» ձևակերպումն առաջարկվում է փոխարինել «նախարարի» բառով՝ ապահովելու համար միասնական մոտեցում ամբողջ իրավական ակտում՝ առանց բովանդակային փոփոխության։
1.2. Առկա խնդիրների առաջարկվող լուծումները.
    Նախագծով առաջարկվող փոփոխությունն ու լրացումները նպատակ ունեն վերացնել նշված հակասությունները, ապահովել կարգավորումների փոխկապակցվածությունն ու միասնական կիրառումը, ինչպես նաև հնարավոր դարձնել գործուղման կարգի լիարժեք և արդյունավետ կիրառումը՝ ապահովելով իրավական հստակություն:
   Միջոցառման իրականացումից ակնկալվող արդյունքը. 
Նախագծի ընդունման արդյունքում կվերացվեն իրավական անորոշությունները և հնարավոր հակասությունները տնօրենների նշանակման, գործուղման և մրցութային գործընթացների կարգավորումներում, կհստակեցվի գործուղվող տնօրենների իրավական կարգավիճակը և նրանց իրավունքներն ու պարտականությունները, կապահովվի միասնական կիրառություն բոլոր համապատասխան նորմատիվ ակտերի համար: Ինչպես նաև կգործի տնօրենի թափուր պաշտոնի ժամանակավոր լիարժեք փոխարինման կարգը՝ ապահովելով կրթական գործընթացների անխափան շարունակականությունը։
Կապը ռազմավարական փաստաթղթերի հետ.
 Սույն կարգով սահմանված գործընթացի իրականացումը բխում է Հայաստանի Հանրապետության կառավարության 2021 թվականի օգոստոսի 18-ի թիվ 1363-Ա որոշմամբ հաստատված՝ ՀՀ կառավարության  ծրագրի «4.3 ԿՐԹՈՒԹՅՈՒՆ» բաժնի 1-ին՝ «Կառավարության համար գերակա խնդիր է կրթության և գիտության զարգացումը, ինչի շնորհիվ է միայն հնարավոր հասնել կայուն ու ներառական զարգացման ու համընդհանուր բարեկեցության: Մարդկանց  գիտելիքների և հմտությունների ուղղությամբ ներդրումները երկրի զարգացման գրավականն են: Կրթության ոլորտում նախատեսվող աշխատանքները միտված են լինելու քաղաքակիրթ, ստեղծագործ, նախաձեռնող, կարողունակ, մրցունակ և ապագան իր սեփական երկրում պատկերացնող քաղաքացու ձևավորմանը: Ոլորտի զարգացումը սերտորեն կապակցվելու է պետության զարգացման ռազմավարությանը և գերակայություններին:», 3-րդ՝ ««Հանրակրթության ոլորտի առկա խնդիրների լուծման համար անհրաժեշտ է հանրակրթության ամբողջական և շեշտակի փոփոխություն, որի հիմնաքարը մինչև 2026 թվականը հանրակրթության նոր չափորոշիչների ամբողջական ներդնումն է հանրապետության բոլոր դպրոցների բոլոր դասարաններում՝ ապահովելով դպրոցական արդիական ու հագեցված ենթակառուցվածքի, ներառական ու զարգացնող միջավայրի, կրթական որակյալ բովանդակության, բարձրորակ ուսուցչական համակազմի և դպրոցների թափանցիկ ու արդյունավետ կառավարման ամբողջություն։ Այս նպատակի իրագործման հիմնական թիրախներն են» պարբերություններով և 3-րդ պարբերության 5-րդ կետով՝ «ստեղծել արդյունավետ, բաց, կատարողականի և վերջնարդյունքների վրա հիմնված կառավարման և ֆինանսավորման համակարգեր՝ թվայնացնելով գործընթացները, կրճատելով վարչարարությունն ու կոռուպցիոն ռիսկերը, զարգացնելով հաստատությունների կառավարման կարողությունները» սահմանված նպատակներից:
Միջոցառման անհրաժեշտությունը բխում է «2050 ՀԱՅԱՍՏԱՆԻ ՎԵՐԱՓՈԽՄԱՆ ՌԱԶՄԱՎԱՐՈՒԹՅՈՒՆ» ծրագրի «ՄԻՆՉԵՎ 2030 ԹՎԱԿԱՆԻ ՄԵԳԱՆՊԱՏԱԿՆԵՐԻ»   ԳՈՐԾՈՂՈՒԹՅՈՒՆՆԵՐԻ «1․ ԿԻՐԹ ԵՎ ԿԱՐՈՂՈՒՆԱԿ ՔԱՂԱՔԱՑԻ, ԺՈՂՈՎՈՒՐԴ» համար 1 մեգանպատակի թիրախային արդյունքի ցուցանիշի ապահովման պահանջից՝ «Գիտելիքի, մշակույթի, գիտակցության, հմտությունների համատարած, ներառական, նորարարական և հանրամատչելի զարգացման և յուրացման միջոցով ունենանք քաղաքակիրթ, ստեղծագործ, նախաձեռնող, կարողունակ ու մրցունակ քաղաքացի, ում համար իրավունքների իրացումը նույնքան կարևոր է, որքան պարտականությունների ու պարտավորությունների կատարումը, ով առաջին հերթին իրեն է համարում սեփական բարեկեցության և առողջության պատասխանատուն:»:  
   
Իրավական ակտի մշակման գործընթացում ներգրավված մարմիններ՝ 
ՀՀ կրթության, գիտության, մշակույթի և սպորտի նախարարություն

 «Հայաստանի Հանրապետության կառավարության 2023 թվականի փետրվարի 9-ի N 181-Ն որոշման մեջ փոփոխություն և լրացումներ կատարելու մասին» Հայաստանի Հանրապետության կառավարության որոշման նախագծի ընդունումը չի նախատեսում պետական բյուջեի  ծախսերի ավելացում:
[bookmark: _GoBack]«Հայաստանի Հանրապետության կառավարության 2023 թվականի փետրվարի 9-ի N 181-Ն որոշման մեջ փոփոխություն և լրացումներ կատարելու մասին» Հայաստանի Հանրապետության կառավարության որոշման նախագծի ընդունմամբ անհրաժեշտություն է առաջանում  այլ իրավական ակտերում  փոփոխություն կատարելու:
